
ЗАХИДАЛ 120

	 

	БАС НЭГЭН ШИНЭ ЖИЛИЙН ӨДӨР

	 

	1933 он. Шинэ жилийн өдөр

	 

	Өнөөдөр Шинэ жилийн анхны өдөр. Дэлхий нарыг бас нэгэн удаа тойрлоо. Энэ дэлхий гэж баяр ёслол ч гэж мэдэхгүй, амрах өдөр ч гэж байхгүй, дэлхийн гадаргад наалдан хоор хоорондоо хэрэлдэж маргасан тоймгүй олон бяцхан иргэдээ юу хийж байгааг өчүүхэн ч анхаарсан юмгүй огторгуйн уудмаар зогсоо зайгүй эргэлдэн явах юм даа; ухаан бодолгүй нэрэлхүү давилуун зант эрэгтэй эмэгтэй тэр хүмүүс өөрсдийгөө энэ Дэлхийн амин сүнс, Орчлон ертөнцийн гол  төв гэж боддог ажгуу. Газар дэлхий ч яах вэ, төрүүлсэн үр хүүхдээ хайхран үздэггүй байж, харин бид өөрсдийгөө хайрахгүй байж үл болном билээ, тэгээд ч Шинэ жилийн өдөр бидний олон хүн амьдралынхаа аян замын алжаалыг түр тайлж, явж өнгөрөөснөө нэхэн санаад дахин урдах замаа харж, итгэл найдвараа бататгаж авдаг заншилтай билээ. Тийм учраас би ч гэсэн өнөөдөр өнгөрснөө санан дурсмаар санагдав. Хэдийгээр завсар хооронд нь олон сараар суллагдсан үе байсан боловч би удаа дараалан гурван Шинэ жилийн өдрийг шоронд өнгөрөөж байна. Бүр ахиулаад ярих юм бол сүүлийн арван нэгэн жилийн дотор шинэ жилийн баярыг таван удаа шоронд өнгөрөөснөө санаж байна. Цаашид хэчнээн ч тийм өдрүүдийг шоронд өнгөрөөх юм бол гэж бодохоос надад сонин санагдах юм!

	Одоо бол би шоронгийн ойлголтоор шоронгоос салдаггүй хуучин хүн болсон учраас шоронгийн амьдралд нэгэнт дасжээ. Шоронгийн энэ амьдрал нэг газраас нөгөө газарт хурдан хурдан очиж том хурал цуглаан болж, олны өмнө үг хэлж, уйгагүй их ажил хийж, идэвхтэй ажиллан байсан эрх чөлөөтэй үеийн минь амьдралаас тэс өөр. Энд бүх юм ондоо байдаг, эргэн тойрон нам гүм, хөдөлж холхиод байх ч юм бараг үгүй, нэг байрнаасаа хөдлөхгүй олон цагаар дуугүй суух ч үе гарна. Өдөр, долоо хоног, сар гэдэг ямар ч ялгагдах юм байхгүй ээлжлэн өнгөрсөөр л байна. Өнгөрсөн явдлууд ялгаж танихын аргагүй үнгэгдэж ноорсон газрын зураг мэт болсон байдаг. Энд бол баривчлагдсан өдөр өчигдөр шиг л санагдана, яагаад гэвэл тэр өдрөөс өнөөдөр хүрэх хооронд сэтгэлд хоногшин үлдэх ямар ч юм байдаггүй. Энэ бол бодож сэтгэх, маргах гэх юм байхгүй, чив чимээгүй, ямар ч хөл хөдөлгөөнгүй, гагцхүү газраас үндсээрээ холбоостой гундагч ургамлын амьдрал л гэсэн үг. Заримдаа шоронд сууж байгаа хүнд гадаад ертөнцөд болж байгаа идэвхтэй үйл ажиллагаа ухаарч мэдэхийн аргагүй хачин алс холын, бодитой биш, зүүд зэрэглээ мэт санагдах явдал ч гардаг. Ийм л хоёр янзын байгаль, хоёр янзын амьдралаар бид амьдарч байгаа бөгөөд бид чинь доктор Жекил ба ноён Хайд шиг тэс өөр хоёр бие байгаа юм шүү дээ. Роберт Луис Стивенсоны тэр өгүүллэгийг чи уншсан юм байгаа биз дээ?

	Хүн ер нь юм бүхэнд, шоронгийн нэгэн хэвийн байдалд хүртэл амархан дасдаг ажгуу. Амрах явдал бие махбодод ашигтай, нам гүм байдал оюун ухаанд ашигтай байдаг, тэгээд ч юм бодож сэтгэхэд хүргэдэг. «Чөлөөт цаг сайн зүйл боловч заавал уйтгарлахад хүргэдэг». Ингэхлээр миний чамд захидал бичээд байдгийн учрыг чи ойлгож байгаа байх. Энэ захидлууд олон үг нуршсан, ядаргаатай, уншихад чамд уйтгартай байж ч болох юм. Гэвч энэ захидлууд миний шоронгийн амьдралыг тэжээн тэтгэж, намайг ажилтай болгож, ихээхэн баяр баясгалан төрүүлдэг юм. Би яг хоёр жилийн өмнө Наиний шоронд байхдаа Шинэ жилийн өдөр эдгээр захидлыг бичиж эхэлсэн бөгөөд дахин шоронд орсныхоо дараа үргэлжлүүлэн бичсэн юм. Заримдаа би долоо хоногоор бичилгүй өнгөрөх явдал ч байсан, заримдаа өдөр бүр бичдэг байсан. Захидал бичих дур хүрмэгцээ би дорхноо үзэг, цаас аваад л чи минь надаас салахгүй даган явдаг байсан тэр ертөнцийн явдал руу орж явчихдаг тул шоронгийн бүх явдал мартагдана. Тийнхүү эдгээр захидал намайг аварч, шоронгоос би оргон хөндийрдөг юм.

	Одоогийн бичиж байгаа энэ захидал бол 120 дахь захидал минь юм, би есхөн сарын өмнө Барейдийн шоронд байхдаа захидалдаа дугаар тавьж эхэлсэн  билээ. Мөн ч олон захидал бичсэн байна шүү, тэр олон захидал чам дээр овоороод ирмэгц чи юу гэж хэлэх бол гэхээс айнам. Гэвч хонгорхон охин минь намайг шорон дотроо ингэж оргож, аялал жуулчлал хийлээ гэж чи уурлаж болохгүй шүү. Охин минь чамайг сүүлчийн удаа харснаас хойш долоон сар гаруй боллоо. Энэ хугацаа хэчнээн удаан өнгөрөв өө!

	Миний захидалд өгүүлсэн түүхэнд таатай сайхан явдал багахан байсан. Ер нь түүх бол нэг их таатай зүйл биш. Хүн гэдэг хөгжин дэвшиж, түүгээрээ бахархан байдаг боловч ер нь л гайтай, ганцаардмал амьтан шүү. Тэглээ ч гэсэн хүний хүнлэг бус, ганцаардмал, зожиг байдлын тухай өгүүлсэн хөгжил баясгалангүй, ужиг удаан тэрхүү өгүүлэмжийн хөгжил дэвшлийн шинжийг илтгэсэн итгэл найдварын гэгээ гэрэл магад байсаар байсныг харж болох билээ. Би бага боловч өөдрөг үзэлтэй хүн болохоор юмыг итгэж харах дуртай, гэвч өөдрөг үзэл биднийг хүрээлэн байгаа харанхуй толбо хийгээд хамгийн зохисгүй, ухаан бодолгүй өөдрөг үзлийн хор аюулыг олж харахад бидэнд саад болох ёсгүй билээ. Дэлхий дахины эдүгээг хүртэлх түүх хийгээд одоо байгаа байдал төдийлөн өөдрөг үзэлтэй байхын үндэс болж чадахгүй юм. Идеалист хүн, юманд итгэдэггүй хүн энэ дэлхийд амьдран оршино гэдэг хэцүү. Шууд хариу өгөхийн аргагүй түмэн янзын асуулт гардаг. Тайлахад хялбар бус элдэв янзын эргэлзэх сэтгэл төрнө. Энэ дэлхийд яагаад ийм их ухаан бодолгүй, золгүй явдал дэлгэрэх болов оо? Энэ бол манай оронд хоёр мянга таван зуун жилийн өмнө хун тайж Сиддартагийн сэтгэлийг догдлуулан байсан тэр л хуучин асуулт юм. Ариун ухаан тодорч Будда бурхан болон хувилахаасаа өмнө тэр өөртөө энэ асуултыг олон удаа тавьж байсан гэж ярилцдаг ажээ. Олны яриагаар тэр өөрөөсөө ийн асууж байжээ.

	 

	Энэллээр дүүрсэн орчлон хорвоог бол

	Бярман яаж бүтээсэн байх билээ?

	Эгэлгүй чадагч бөгөөтөл

	Ертөнц золгүй бол

	Бурхан яаж энэрэнгүй байх билээ

	Харин тэр төгс ялгуугч биш юм бол,

	Хаанаас түүнийг бурхан гэх билээ?

	 

	Манай орон эрх чөлөөний төлөө тэмцсээр байгаа хэр нь үүнийг нэг их үл анхааран, хоорондоо хэрүүл маргаан хийж, шашны бүлэглэл буюу ангийн явцуу үзлийн үүднээс явцууран сэтгэж, нийтийн сайн сайхныг умартдаг хүн манайд цөөнгүй байгаа юм. Бас зарим нэг нь эрх чөлөөний талаар сохроор сэтгэн,

	 

	...Алуурчинтай найрсан дуулгаварт боол нь болцгоогоод 

	Арчийж онгосон хувцас, хэмхэрхий савны хэлтэрхийг

	Алтан шармалаар хулдаж чимээд

	Алдагдсан титэм, аялга үгийг шилэн авцгаажээ

	 

	Номхон хүлцэнгүй захирагдахыг үл хүсэгчдийг нухчин дарж байхын тулд хууль ёс, дэг журам тогтоох гэдэг нэрийдлээр хэрцгий засаг захиргаа байгуулдаг байна. Дарлагдан мөлжигдсөн, буурай ядуучуудыг хамгаалах ёстой тэр засаг нь дарлагчдын зэвсэг болон хувирдаг нь хачин юм шүү. Би энэ захидалдаа хэд хэдэн удаа эшлэл татлаа, гэвч надад их таалагддаг бөгөөд манай өнөөгийн нөхцөлд тохирох бас нэг эшлэл татъя гэж үзэж байна. Тэр бол би урьд бичиж байсан нэг захидалдаа нэрийг нь дурдаж байсан арван наймдугаар зууны үеийн францын гүн ухаантан Монтескьегийн нэгэн номоос авсан эшлэл байгаа юм.

	 

	«Хуулийн нөмөрт, хууль зүйн үнэн шударгын дүр үзүүлэн хөөрхий олон түмнийг гэтэлгэн аварсан тэр л юмаар нь хөнөөх шиг харгис хэрцгийлэл гэж байхгүй» 

	 

	гэжээ.

	Шинэ жилд зориулан илгээж байгаа захидал гэхэд дэндүү уйтгартай юм болчихлоо. Энэ бол огт цагаа олоогүй явдал. Гэвч хэрэг дээрээ би огт уйтгарлаагүй. байна, ер нь бид уйтгарлан суух хэрэг юун билээ? Бид их үйл хэргийн төлөө хөдөлмөрлөж, тэмцсэний баяр баясгаланг амсан байна, үзэл санаагаараа бидэнд хүч, зориг тэнхэл өгч байдаг хайрт анд нөхөр, найдвартай залуурч, их жолоодогч бидэнд байна, биднийг амжилт хүлээж байна, эрт орой хэзээ боловч тэр амжилтад хүрнэ гэсэн итгэл бидэнд байна. Хэрэв бидний замд гэтлэн давах ёстой саад бэрхшээл тохиолддоггүй сэн бол, заавал ялах ёстой тулалдааныг туулж өнгөрүүлдэггүй сэн бол амьдрал ёстой уйтгартай, зэвхий даасан байх сан билээ.

	Хайрт охин минь чи ч гэсэн амьдралын босгон дээр уйтгарлан гуних явдлаас зайлсхийж явбал зохино. Чи амьдралтай золгон, түүний бүх баяр баясгалан, цог залийг эдлэх болно. Чи замдаа тохиолдох бэрхшээлийг сөрөн явж, түүнийг даван туулсны баяр баясгаланг амсах болно.

	За ингээд баяртай, хайрт охин минь, тэр цаг мөч мөдхөн ирэх болтугай!

	 

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийи байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

